Årsmelding for Numedal mållag 2018

(12.02.2018–04.03.2019)

Styret har i perioden hatt 5 styremøte, eitt av desse i lag med fylkesstyret, men mange ordskifte og avklaringar har i tillegg funne stad på e-post og telefon. Det er i arbeidsåret sendt om lag 870 e-brev mellom styremedlemmane.  I januar 2019 har laget 44 betalande medlemmar. (Utvikling: 2013: 27, 2014: 38, 2015: 46, 2016: 50, 2017: 49). Styret opplevde eit trist tap i juli då styremedlem Ragnhild Hov døydde ikkje mange veker etter stilt kreftdiagnose. Vara Anders Hove fungerte i praksis som fast medlem etter dette.    

· Dialektkveld på Flesberg bibliotek den 08.03.2018
Her var det både føredrag av Sigrun B. Heimdal, morosame forteljingar v/ Lars Jacobsen og Jan H. Lislien, spørjetevling og presentasjon av dialektnettsida. Over 70 numedølar møtte opp. Dialektkvelden var eit samarbeid med Flesberg historielag, Flesberg folkeakademi og Biblioteket.
· Nynorskkurs for norsklærarar den 04.04.2018
15 norsklærarar frå grunnskulane i heile dalen møtte opp til kurs på skulen i Veggli. Kurshaldar var språkkonsulent Aud Søyland. Kurset skjedde i samarbeid med dei velviljuge rektorane i dalen som kosta kurset etter initiativ frå Numedal mållag.
· Lansering av nettsida Numedalsmål den 27.07.2018
Det kom 132 gjester når Mållaget lanserte dialektnettsida. Sylfest Lomheim kasta glans over tilstellinga og Even Tråen held føredrag og spela hardingfele.
· Utdeling av dialektpris den 25.11.2018
Numedal mållag har starta ein dialektpris og fyrste mann til å få prisen var den unge ’farmen-kjendisen’ Kjetil Nørstebø for sin bruk av klingane uvdøling på riksdekkjande fjernsyn. Han fekk diplom, blomar, dialektkopp og middag.
· Deltaking på vinterleiren til Norsk Målungdom på Eina den 19.01.2019
Sigrun H. Blaavarp held føredrag om dialektnettsida for ungdommane med god respons. 
· Deltaking på råkåfiskfesten til Numedalslaget i Oslo den 26.01.2019
Numedal mållag var innbydd til å halde festtala då Numedalslaget i Oslo feira sitt 110. år med råkåfiskfest nummer 100. Gunhild Torsrud stilte opp på kort varsel og gjennomførde tala med glans. Takk til Mona og Narve Lid for skyssen. Det var om lag 60 deltakarar.
· Nynorsk samtalering
Det er i perioden helde 3 møter i den nynorske samtaleringen der Johan Hamre er initiativtakar. Målet for ringen er ”å drøfte seg fram til tiltak som kan gjera nynorsken meir vanleg, og få folk til å nytte meir nynorsk når dei skriv.” Etter initiativ frå samtaleringen er det oppretta ei arbeidsgruppe som skal få til aktivitetar til fremjing av nynorsk og dialekt i Rollag barnehage. 
· Dikttavler (Alf Haugland) og brosjyre
Dikttavlegruppa (Even Tråen og Narve Lid) har fått gjeve ut ei fin brosjyre om dikttavlene med dikt etter Alf Haugland. Det er hengt opp dikttavler på ei rekkje sentrale stader i Rollag kommune.
· Arbeid med dialektnettsida Numedalmål (www.numedalsmal.no)
	Sjølv om nettsida er lansert så er arbeidsgruppene framleis i full gang med å leggje inn ord og 	lydfiler. Det er no lagt inn om lag 5500 ord. I Uvdal og Veggli har alle ord fått lydfiler med 	uttale. Me har òg inngått avtale med Nasjonalbiblioteket om innhausting og evig lagring av nettsida.

Styret i 2018
Leiar: Sigrun H. Blaavarp
Skrivar: Bjørn Ole Hovda 
Kassestyrar: Gunhild Torsrud
Styremedlemmar: Kristin Baalerud og Ragnhild Hov († 24.07.2018)
Varamenn: (1.) Anders Hove og (2.) Lars Livrud

Andre ombodsmenn
Ettersynsmenn: Steinar Berthelsen og Narve Lid
Valnemnd: Jan Fekjan og Torkel Wetterhus
